
Inuit amerliartuinnartut Nunarput qimassallugu aalajangertarnerannut suut 

tunngavilersuutaasinnaanerannik innuttaasullu ikiliartuinnarnerat mumisinnissaanut 

suut iliuuserineqarsinnaanerannik Naalakkersuisut UKA2017-mut 

saqqummiunneqartussamik sukumiisumik nalunaarusiornissaannik Inatsisartunut 

aalajangiiffissatut siunnersuut. 

(Inatsisartunut ilaasortaq Sara Olsvig, Inuit Ataqatigiit) 

 
 

Siunnersuutigisaq soqutiginartoq maanna suliaraarput. 

Inuiaqatigiit kikkulluunniit ingerlaarnikuunngillat avataanit tikerarneqaratik isummanillu nu-

taanit tuniorarneqaratik.Taamaattumik peqqinnartuuvoq innuttaasut nuttarnikkut allanngorar-

tuarnerat. Taamaatuttaaq uggornartuuvoq immitsinnut naammagiinnarnerput avataaniillu pi-

sariaqartitsinnginnermik isumaqarneq tusarsaaleraluttuinnarmat.  

Taamaakkaluartorli inuiaqatigiinni innuttaasut nikerarnerat sakkortusiartuinnartoq, nunarput 

qimallugu nuuttartunut amerligaluttuinnartunut sanilliukkaanni ernumanarpoq. Suliffeqarfinnut 

ajornartorsiutinngussaaq taakkunanilu ilisimasanik pinngortartitsinermut ajornartorsiutinngus-

salluni. Suleqatigiit, atuaqatigiit sunngiffimmilu inuunermut aamma sunniuteqarpoq.  

 

Pitsaasuuvoq Naalakkersuisut ajornartorsiutaasunik qulaajaaniarmata, isumagali naapertorlugu 

apersuinikkut misissuineq qarsupippoq. Pisariaqarpoq sukumiinerusumik paasiniassaalluni kik-

kunnut attaveqarnerusutut misigineq itiliiffiunngitsoq naammagiinnarnagu. Taamaattumik isu-

maqataavunga apersuilluni misissuineq suliap aallartiinnarnerimmagu. 

 

Ilisimasariaqarparputtaaq ikiorsissutit assigisaasalu angissusaat inuerukkiartornermut suk-

katsikkiartortitsinersut. Meeqqat atuarfiata sumiiffia, meeqqerivinni paarsisussaqartitsinermut 

periarfissat peqqinnissaqarfiullu sullissinerata sumiiffiata inuerukkiartornermut patsisaasarne-

rat tusallattaavarput. Nassuerutigisasiaqarparput akissarsiatigut soraarnerussutisiaqarnikkullu 

atugassarititavut nunani avannarlerni neqeroorutiginarsinnaasuninngaanniit ajornerummata. 

Tamaanneranilu Naalakkersuisut sulinermik inuussutissarsiuteqartut kattuffiinut uteqattaartu-

arsinnaarpaat, akissarsiatigut isumaqatiginninniarnissanut tunuarsimaarnissaq, akissarsiatigut 

qaffaanissaq akissaqartinneqanngimmat. 

Soraarnerussutisiassanut ileqqaakkanut akileraarutitigut allannguiniarnerit maanna ingerlan-

neqartut, nunatsinni atorfinitsitsiniarnernut sinaakutissanut paatsuungasitsipput, maani 

nunaqartunut allaniillu tikittunut.   

Isumaga tassaavoq, anguniagarput iluatsissagutsigu iliuutsitsinnut nalilersuisinnaasariaqartu-

gut. Naalakkersuinikkut suliaqartuusugut nammineq aporfilinersuinitsinnut tapinnerusari-

aqarpugut. Ilaanni misiginartarpoq soorlulusooq siumut takorluuisinnaassuserput ukiumut 

ataatsimut killeqartoq, suliarlu tamakkiinerusumik isigisinnaasarnagu.    

Siunnersuuteqartup siunnersuutaanut qaninneruvunga. Naalakkersuisut allannguutissatut 

siunnersuutaannit ersarinnerummat. 

Siunnersuut ataatsimiititaliami suliassanngortillugu ingerlateqqippara. 


